
Қазіргі Білім беру туралы заңның талаптары бойынша бүгінгі
және болашақ ұрпақтың жан-жақты білімді, ғылыми-техникалық прогрестен
хабары мол жеке тұлға ретінде дамып, қалыптасуы тиіс. Жоғары оқу орнының
негізгі мақсаты – қазіргі заманға сай жан-жақты білімді, әрі мәдениетті кәсіби
мамандар даярлап шығару. Осыған орай мамандардың кәсіби даярлығы мен
дағдыларын қалыптастыруда өздік жұмыстардың маңызы зор. Мұндай
жұмыстарды орындау барысында болашақ маман кәсіби жеке тұлғаға тән
ерекшеліктерді сезініп, моральдық-психологиялық ахуалды түсіне бастайды.
Өзінің болашақ мамандығына тән барлық аспектілермен жете танысып,
игерген теориялық білімдерін тиянақтап, мамандығына деген
сыни көзқарастары қалыптасады. Студенттердің бойында кәсіби дағдылары
мен іскерлік нышандары ішінара көріне бастайды, атап айтсақ:
коммуникативтік дағдылар (тыңдай білу, сауалдарға шынайы, тура жауап
беру, ой қорыта білу), диагностикалық (кездесетін әртүрлі әлеуметтік
мәселелерді танып, талдай білу) интернационалдық (өткір мәселелер бойынша
байсалды шешімдерге қол жеткізу, оқытушының сеніміне кіруге тырысу).

Өздігінен білім алудың негізгі жолы – оқушыны таным процесіне үйрету.
Ол үшін бүкіл топтағы студенттерге өздігінен жұмыс істеуге жағдай жасау
қажет. Педагогтардың пікірінше, оқушыда тұрақты білім негізін
қалыптастыру үшін сол үйренетін пәніне ықыласы, зейіні артуы керек, бұл
үшін белгілі бір педагогикалық мақсат қоюдың рөлі мен мәні зор. Өйткені
тәжірибе барысында студент еңбек етіп, өздігінен алған білімін жоғары
бағалайды, оған өзі риза болады. Сондықтанда студенттің танымдық
қабілетінің дамуы оқытушының шеберлігіне бірден-бір тікелей байланысты.

Педагогикада өздігінен орындайтын жұмыстар деп берілген тапсырманы,
оқытушының басшылығымен оның тікелей қатысуынсыз, оқушылардың
өздері атқаратын жұмыстарды айтады. Оқушылар өздігінен орындайтын
жұмыстар жөнінде сөз қозғағанда, оның өзара тығыз байланысты екі міндетін
ескерген дұрыс: біріншісі-оқушылардың танымдық қызметіндегі дербестікті
дамыту және одан әрі өрістету оларды білімді өздігінен игеруге, дүниеге
көзқарастарын қалыптастыруға үйрету; екіншісі – оқушылардың алған білімін
өздігінен іс жүзінде қолдана білуге баулу.

Өздік жұмыс студенттердің жалпы оқу бағдарламасының ең қажетті бір
бөлігі. Студенттердің өздік жұмысы – оқытушының берген тапсырмасы
бойынша белгілі уақыт аралығында студенттің өз бетімен
орындайтын жұмысы. Студент бастапқыда жеңіл, кейін біртіндеп күрделі



тапсырмаларды орындау барысында салыстыру, қорытынды жасау, түрлі
жағдайда өздігінен ойлау процестерінен өтеді. Оқу үдерісінде өзіндік
жұмысты шығармашылық деңгейде ұйымдастыру дәрістік – машықтандыру –
зертханалық жүмыстарды бір-бірімен сабақтастықта жүргізу арқылы жүзеге
асатыны белгілі. Химиядан дидактикалық негізделген өздік жұмыс түрлі
құбылыстар мен заңдылықтарды ғылыми негізде талдауға, логикалық
ойлауға, фактілерге терең мән беруге бағыттайды. Зертханалық сабақтарды
оқу бағдарламаларын негізге ала отырып, білім алушылардың қажеттілігін
қамтамасыз ететін оқу және оқу-әдістемелік құралдар мен әдістемелік
нұсқауларының сапасын жақсарту арқылы біліктілік, белсенділік қасиеттерін
арттыруға мүмкіндіктерін қарастырамыз.

Сабақ үрдісінде ойын түрлерін қолдануды біз тек өздік жұмысты
ұйымдастырудың бір түрі ғана емес, ол ойшыл, талғампаз, зейінді, тәуекелшіл
жеке адамды қалыптастырудың бір әдісі деп қарастырамыз. Өйткені осы ойын
түрінде ұйымдастырылатын сабақ барысында студенттер бойында бір-бірімен
өзара іскерлік қатынас жасауға, ұжымдық, белсенділік, іскерлік т.б. таным
қасиеттерін қалыптастыру мүмкіндігі зор. Ойын сабақтарда негізгі мақсат –
студенттердің теориялық білімдерін іс жүзінде қолдануға икемділігін
арттыру, іскерлік, жауапкершілік дағды қалыптастыру.

Мысалы,  химия пәнін оқытуда өздік жұмысты ұйымдастырып өткізуде
мен оны студенттің алған білімді игеріп, түсініп, оны түрлі жағдайда қолдана
білу мүмкіндігін қаншалықты меңгергендігін тексеріп бақылау үшін қажет
деп түсінемін. Сондықтан студенттің өздік жұмысын жоспарлағанда оны
белгілі бір үлгі арқылы тексеріп, сүлбесін жасауға және стандартты емес
жағдайларда қолданудың бар мүмкіндігін қарастыруға тырысу қажет.
Студенттің білімін тексеру барысында белгіленген бір деңгейден екінші
деңгейге өткенде білім жан-жақты барынша толығымен тексерілгені жөн,
өйткені асығыстық жасауда кемшілікке, жетіспеушілікке орын беруіміз
мүмкін. Өздік жұмыс берілген тақырып бойынша дайындалып, орындалу
уақыты да тақырыптың мақсатына сай келгені жөн.

Оқытушыға өздік жұмысты ұйымдастыруда көп ғылыми педагогикалық
еңбек қажет. Бірақ біз қазіргі жағдайға қарайтын болсақ, онда
оқытушылардың оқу жүктемесіндегі сағат көлемі өздік жұмыстарға берілетін
тапсырмаларды, жұмыстарды шығармашылық деңгейде орындауға,
әдістемелік нұсқаулармен жан-жақтылы толық қамтамасыз етілуін
қанағаттандырмайды. Бұл әсіресе жалпы білім беретін пәндердің
оқытушыларына тиісті, өйткені онда оқу жүктемесі тек аудиториялық
сабақтарды құрайды. Күнделікті аудиториялық сағат саны өзіндік
жұмыстарды шығармашылық деңгейде ұйымдастырып өткізуге толық
мүмкіндік бермейді.

Аграрлық техникалық жоғары оқу орындарында көбіне мамандар
ветеринария, техникалық ғылымдар мен технологиялар, ауыл шаруалшылық
бағытындағы мамандықтар бойынша даярланады. Олай болса, жалпы білім
беретін пәндерден, мысалы химиядан, физикадан, математикадан берілетін
білім осы бағыттағы мамандықтар бойынша жасалатын дипломдық, курстық
жұмыстардың бір тарауымен (химиялық эксперимент, математикалық
есептеу) арнайы сабақтастырылатын болса, онда бізде өздік жұмыс



шығармашылық деңгейде жан-жақты жасалуға мүмкіндік туар еді. Жоғарыда
аталып өткен жалпы білім беретін пәндер алғашқы 1-2 курстарда оқылатын
болғандықтан бізде студенттердің ғылыми-зерттеу жұмыстары сан түрлі
тақырыптарда бір-бірімен байланыссыз жасалады және көпшілігі рефераттық
түрде болып келеді. Сондықтан біз студенттердің толыққанды
ғылыми-зерттеу жұмысының нәтижесін көргіміз келсе, жұмыстың жоспарлы
нақты жолға қойылып, белгілі-бір деңгейден көрінуін қаласақ, алдағы уақытта
студенттердің ғылыми-зерттеу жұмыстарының тақырыбын болашақ
дипломдық, курстық жұмыстардың тақырыптарымен байланыстырып,
кіріктіріп жасауға дағдыланып, қалыптастыруымыз тиіс.

Жоғары оқу орнын тәмамдаған жас маманның теориялық білімін
мамандығына қатысты іс-шараларды жүргізуде мүмкіндігінше тәжірибе
жүзінде жалғастырып, жетілдіріп жатады. Болашақ мамандарды дайындауда
берілетін білім мен мамандық арасындағы байланысты орнықтыру, маман
сапасын жетілдіруде әр педагог оқытудың нәтиже беретін алдыңғы қатарлы
дидактикалық негіздерге сүйене отырып, ғылым мен техниканың
жетістіктерін пайдаланып, оқу үрдісіне ендіре отырып ұйымдастыруының
берері мол.

Психологиялық тұрғыдан алғанда оқу әрекеттерінің бір-бірімен
ұқсастығы (ойын, бақылау, тәжірибе), адамның физиологиялық тұрғыдан
даму қарқынының тездігі, оқу үрдісінде берілген білімді игеруге ынталылық,
мақсатқа жетуге қызығушылық, білімді қабылдағыштық пен беріктік сияқты
аса қажет қасиеттердің пәндерді өзара сабақтастықта берілуін құптайды.
Мәселен, химияны оқытуда табиғаттағы заттар мен құбылыстарды талдай
қалсаңыз онда барлық химиялық элементтер мен олардың қасиеттерін,
заңдылықтарды міндетті түрде қозғайсыз. Кез-келген элементтің ерекшелігі,
қасиеті, биохимиялық әсері туралы берілетін білім физика, биология,
экология, экономика т.б. ғылымдардың ұғымдарымен байланыстырылады,
яғни дүниедегі бүкіл заттар мен құбылыстардың өзгерістері, заттардың (жай
және радиоактивті) биосферада таралуы, ол заттардың таралуына әсер ететін
физикалық, химиялық және табиғи факторлар мен заңдылықтар, олардың
ауыл шаруашылығындағы маңызы т.б. туралы мәлімет беріледі. Міне, осы
мазмұнға назар аударсақ, әр пәннің қарастыратын ортақ мәселесінің негізіне
қоршаған дүние заттары мен құбылыстары енеді. Ал, болашақ ауыл
шаруашылық мамандары өздерінің білім алу жолдарында табиғатпен,
қоршаған ортамен тығыз байланыста қызмет жасауға дайындалатынын
ескерсек, біз бүкіл әлемдік био-, гео- жүйелерін, биосфера кешендерін
сақтауда, оны тиімді пайдалануда іскерлікпен әрекет жасайтын білімді,
ғылыми көзқарас қалыптасқан маман дайындау міндетін шешуге тиіспіз.

Бүгінгі заманға сай бастамашыға айналу мүмкіндігі мол болашақ
мамандарды тәрбиелеуде жоғарыда көрсетілген мәселелер біз педагогика
саласында кеңінен қолданылып жүрген оқытудың озық технологияларын
пайдалануды жетілдіру бағытында тәжірибе жинақтауымыз қажет.


